
MINUTI

Il-Minuti tal-Laqgħa Nru. 4 li saret fl-24 ta’ Ottubru, 2017 ġew ikkonfermati.

IĊ-CHAIRPERSON (Onor. Beppe Fenech Adami): Nagħti merħba lil kull min hawn preżenti għal din  il-laqgħa tal-lum. Ninsab infurmat li l-Onor. Claudio Grech jinsab imsiefer u l-Onor. Kristy Debono ma setgħetx tkun preżenti, però qed nifhem li hawn quorum u nistgħu nipproċedu bl-aġenda li għandna. 

Bħala matters arising ġejt infurmat mis-Segretarja tal-Kumitat li l-laqgħa li kien hemm proposta għat-18 ta’ Diċembru mas-Sur Leo Brincat mill-Qorti  Ewropea tal-Awdituri mhijiex se ssir f’dik id-data għax ġie deċiż li dakinhar jittieħdu l-voti kollha in konnessjoni mal-Baġit, u b’hekk il-laqgħa ġiet posposta għall-20 ta’ Diċembru.  

Nistgħu issa ngħaddu għall-item li għandna fuq l-aġenda tal-lum.


DISKUSSJONI DWAR IR-RAPPORT TAL-AWDITUR INTITOLAT AN INVESTIGATION OF PROPERTY TRANSFERS BETWEEN 2006 AND 2013: THE TRANSFER OF THE PROPERTY AT 83 SPINOLA ROAD, ST JULIAN’S (KONT.)

IĊ-CHAIRPERSON:  Jiena fhimt li għal-lum rappreżentant min-naħa tal-Gvern indika żewġ xhieda li t-tnejn jinsabu hawnhekk u allura nistgħu ngħaddu biex ngħajtu lill-ewwel wieħed.

Is-Sur Iman Schembri daħal fil-Kamra tal-Kumitat. 

IĊ-CHAIRPERSON:  Sur Schembri, se tingħata l-ġurament.

IS-SUR IMAN SCHEMBRI: Jiena, Iman Schembri, naħlef li ngħid is-sewwa, is-sewwa kollha u xejn ħlief is-sewwa. Hekk Alla jgħinni. 

IĊ-CHAIRPERSON: Sur Schembri, dan il-Kumitat bħalissa qiegħed jeżamina r-Rapport tal-Awditur dwar l-investigazzjoni fuq il-proprjetà 83, Spinola Road, St. Julian’s u r-rappreżentanti min-naħa tal-Gvern talbu li inti titla’ tixhed dwar dan l-istess rapport. Naturalment infakkrek li għadek kemm ħadt ġurament biex tgħid is-sewwa, is-sewwa kollha u xejn ħlief is-sewwa.  

Inħalli issa f’idejn il-Membri tan-naħa tal-Gvern sabiex jagħmlu l-mistoqsijiet.

ONOR. JULIA FARRUGIA PORTELLI (Segretarju Parlamentari għar-Riformi, Ċittadinanza u Simplifikazzjoni tal-Proġetti Amministrattivi: Sur Schembri, tista’ tispjega lil dan il-Kumitat x’kien ir-rwol tiegħek f’dan il-każ u x’kienet il-kariga tiegħek fiż-żmien li qegħdin nirriferu għalih?

IS-SUR IMAN SCHEMBRI: Dan il-każ beda ferm qabel żmieni. Jiena mort il-Government Property Department (GPD) fl-aħħar ta’ Jannar 2011 u bqajt hemmhekk sa Novembru 2013. Il-każ ġie konkluż fl-2012, però l-interazzjoni mal-GPD kienet ilha li bdiet mill-1998 meta d-dipartiment kien aċċetta laudemium u rrikonoxxa lil min xtara ħażin bħala the rightful tenant. Imbagħad fl-2002, if my memory serves me correctly, saru r-riċerki u sar magħruf li min xtara, kien xtara ċens li kien skada.  Dan kien frott tar-riżultat li għamlu diversi nutara, li kienu kollha b’kunjomijiet li juru li huma ta’ ċerta stoffa, li għalkemm min xtara, xtara in good faith, sab ruħu kif sab ruħu. Ovvjament imbagħad wieħed ried ifittex triq biex jasal għall-konklużjoni.

ONOR. JULIA FARRUGIA PORTELLI: U x’kienet il-kariga tiegħek? 

IS-SUR IMAN SCHEMBRI:  Fiż-żmien in kwestjoni kont direttur ġenerali. 

ONOR. JULIA FARRUGIA PORTELLI: Sur Schembri, fl-opinjoni tiegħek dan il-każ  kien jidher li huwa normali f’għajnejk? 

IS-SUR IMAN SCHEMBRI: Ma kienx każ straight forward, kien każ ikkumplikat għax kien hemm diversi... L-ewwel nett tawwal għexieren ta’ snin.  Barra minn hekk, il-fatt li bniedem ikun akkwista in good faith imbagħad jinduna li jkun akkwista ħażin, minnu nnifsu diġà huwa kumplikazzjoni.  In the meantime dan laħaq għamel xi investiment, jidhirli li kien bena shell, imbagħad fl-istess ħin, jew ftit qabel, kien hemm xi protesti min-naħa tas-sajjieda jew tal-kunsill lokali u ġie skopert li l-Gvern tul iż-żmien kien irreklama l-art u allura dan il-bniedem kien xtara minn triq sa triq oħra, imbagħad induna li t-triq imxiet. Jiġifieri kien hemm kumplikazzjonijiet.

ONOR. JULIA FARRUGIA PORTELLI: Fid-dawl ta’ dawn il-kumplikazzjonijiet inti qatt ħassejt li dan huwa każ li ma tistax terfgħu waħdek? Qatt ħassejt il-ħtieġa li teskala dan il-każ u punti importanti li forsi f’għajnejk dehru li huma kruċjali u allura tlabt lis-superjuri tiegħek biex jassistu?

IS-SUR IMAN SCHEMBRI: Jien kont it-tielet Direttur Ġenerali fi tliet snin, jiġifieri dan il-bniedem, apparti mill-affarijiet li kien għadda minnhom, kien diġà tkellem u...

ONOR. JULIA FARRUGIA PORTELLI: Meta qed tgħid “dan il-bniedem” għal min qed tirriferi?

IS-SUR IMAN SCHEMBRI: Għas-Sur Farrugia, wieħed mill-owners.

ONOR. JULIA FARRUGIA PORTELLI: Kollox sew.

IS-SUR IMAN SCHEMBRI: Kienu diġà saru meetings u kien miftiehem course of action u kif kont hemmhekk jien dan ġie mressaq bħala każ li ilu hemmhekk ħafna u rridu nikkonkluduh.

ONOR. JULIA FARRUGIA PORTELLI: Minn min tressaq? Jiġifieri min kien jiddeċiedi? Inti waħdek?

IS-SUR IMAN SCHEMBRI: Le, kull deċiżjoni li hemm hija minuted u approvata mill-ministru. Qabel, is-sistema kienet...

ONOR. JULIA FARRUGIA PORTELLI: Jiġifieri l-Ministru kien konxju li hemm dan il-każ?
IS-SUR IMAN SCHEMBRI:  Iva, il-Ministru kien konxju li hemm dan il-każ.

ONOR. JULIA FARRUGIA PORTELLI:  U kien konxju minn kull pass ulterjuri li kien se jittieħed?

IS-SUR IMAN SCHEMBRI: Qabel ma kienx hemm bord; id-direttur ġenerali kien jirriferi lill-ministru. Iva, kull pass li sar kien riferut lill-Ministru konċernat.

ONOR. JULIA FARRUGIA PORTELLI: Dirett mingħandek?

IS-SUR IMAN SCHEMBRI: Dirett mingħandi, xi kultant through l-Permanent Secretary u xi kultant... Skont il-Minuta fejn tkun waslet.

ONOR. JULIA FARRUGIA PORTELLI: Inti qed tgħid li lill-Onor. Jason Azzopardi, li dak iż-żmien kien ministru, inti nfurmajtu b’dan il-każ u anke b’deċiżjonijiet u options li kellu quddiemu l-Gvern.  Hux hekk?

IS-SUR IMAN SCHEMBRI: Jew jien infurmajtu b’dan il-każ jew inkella dan il-każ tressaq lili mill-ministeru bħala każ li ilu pendenti u li kien hemm il-ħtieġa li jiġi konkluż biex l-individwu ma jibqax isofri.

ONOR. JULIA FARRUGIA PORTELLI: Sur Schembri, infakkrek li qiegħed taħt ġurament. Tista’ tipprova tiftakar f’dawn il-laqgħat min kien ikun preżenti? Il-membri tas-segretarjat kienu jkunu preżenti? Min kienu?

IS-SUR IMAN SCHEMBRI: Kważi dejjem kien ikun hemm il-Head of Secretariat li kien Lino Mintoff.  Barra minn hekk kien ikun ikkupjat b’kull email li hemm fil-file, jiġifieri ma jien qed ngħid xejn li mhux diġà huwa magħruf.

ONOR. JULIA FARRUGIA PORTELLI: Qatt il-Ministru ta’ dak iż-żmien, l-Onor. Jason Azzopardi, għamel kuntatt miegħek fuq dan il-każ jew qatt kien ikun preżenti għal xi laqgħat?

IS-SUR IMAN SCHEMBRI: Jien kont inħoss ċerta frustrazzjoni għax qisna konna nitkellmu madwar mejda, imbagħad qisna naslu għal course of action, u wara ftit qisha terġa’ tiġi oġġezzjoni. 

ONOR. JULIA FARRUGIA PORTELLI: Oġġezzjoni mingħand min?

IS-SUR IMAN SCHEMBRI: Mingħand il-klijent. Pereżempju, jien kont tajt żewġ options lill-Ministru, waħda li jsir outright sale u l-oħra li tingħata b’ċens perpetwu rivedibbli. Irrid ngħid li kien hemm in force agreement li joħroġ mill-Ecclesiastical Entities (Properties) Act, li sar jekk m’iniex sejjer żball fl-1992, li jgħid li jekk il-Gvern jaljena xi proprjetà tal-Knisja u teċċedi ċertu prezz, mingħalija 30% plus inflation, allura d-differenza jsiru government bonds. Jiena kont ġej mill-Finanzi, jiġifieri l-post tiegħi qabel kien mal-Finanzi, u meta rajt dan l-agreement deherli li kemm jista’ jkun kelli nillimita l-bejgħ tal-proprjetà għax jien kelli l-kappell tal-Gvern mhux tal-Knisja. Notwithstanding, kull sena kienu jsiru transfers tal-bonds liċ-Church Foundation, jiġifieri kull sena kienu jgħaddu diversi miljuni ta’ ewro. Dik is-sena ma  kenitx sena partikolari, imma kienet sena bħall-oħrajn, anzi l-ammont kien pjuttost baxx, u jien kont irrikkmandajt l-enfitewsi – u l-Ministru qabel – però speċi with a twist għax kont għedt li wara 15-il sena r-reviżjoni ssir skont l-għoli tal-ħajja – li allura fi 15-il sena kien se jkun ammont sostanzjali – u l-avukat tal-klijent beda jerġa’ joqmos. 

ONOR. JULIA FARRUGIA PORTELLI: Fuq dan il-punt xtaqt nikkjarifika xi ħaġa. Sur Schembri, inti għedt li kienet tittieħed deċiżjoni, imbagħad ftit wara jkun hemm il-klijent li joqmos. Hija ħaġa normali li jkun hemm din it-tip ta’ reazzjoni, u kont tqisha bħala pressjoni fuqek u fuq min kien involut fil-laqgħat?

IS-SUR IMAN SCHEMBRI: Ovvjament wieħed jifhem minn fejn kien ġej il-klijent u l-avukat tiegħu, fis-sens li kellu jħabbat wiċċu ma’ diversi nies ġodda għax kull ftit xhur kien jinbidel il-wiċċ li jirrappreżenta lid-dipartiment, però iva, nista’ ngħid li kont inħossni ppressat ħafna, qisni jien ma rridx immexxi l-affarijiet.  Dan il-bniedem kien jakkużani, forsi l-kelma “jakkużani” mhijiex preċiża, u kemm-il darba qalli f’wiċċi li sarlu intervent... 

ONOR. JULIA  FARRUGIA PORTELLI: X’tip ta’ intervent? Mediku?

IS-SUR IMAN SCHEMBRI: Iva, kien qalli li sarlu intervent mediku tort tiegħi, minħabba t-torturi li tajtu jien.  Allura bilfors li tibda tħossok under pressure biex tagħlaq il-proċess. Iva, pressjoni kien hemm biex nagħlaq il-proċess.

ONOR. JULIA FARRUGIA PORTELLI: Meta kien hemm din it-tip ta’ pressjoni ħassejt li kienet it-triq it-tajba li ċċedu għaliha? Inti waħdek erfajtha din ir-responsabilità, jew kellek il-go ahead mill-Ministru ta’ dak iż-żmien? 

IS-SUR IMAN SCHEMBRI: Biex nasal għar-risposta rrid immur daqsxejn lura. Wara li jien kont irrikkmandajt dawn iż-żewġ options, jiġifieri l-ewwel option dik ta’ outright sale u t-tieni option ta’ perpetual emphyteusis revisable after 15 years ħalli jkun għadda l-perjodu tat-30 sena, kont għedtlu li t-tieni option kienet l-aħjar waħda għax biha l-Gvern kien jieħu l-flus kollha hu. Hu kien qalli li allura kien qed jaqbel mat-tieni option.

ONOR. JULIA FARRUGIA PORTELLI: Il-Ministru qallek hekk? 

IS-SUR IMAN SCHEMBRI: Iva. Il-proċedura kienet li qabel kull sale, qabel kull ċens, qabel kull lease u qabel kull encroachment, kien jiffirma l-ministru. 

ONOR. JULIA FARRUGIA PORTELLI: Jiġifieri wieħed ma setax jargumenta li l-Ministru ta’ dak iż-żmien, Jason Azzopardi, ma kienx konsepevoli tal-passi kollha li kont qed tieħu.

IS-SUR IMAN SCHEMBRI: Hemm kollox minuted fil-files, jiġifieri dan m’iniex qed ngħidu jien. Imbagħad l-avukat tal-individwu reġa’ ikkopja lil kulħadd u qal li ma konniex ftehemna tat-30%... Qabel inkompli rrid ngħid li jien kont esiġejt li jekk se mmorru għall-enfitewsi – u jien kont naqbel li mmorru għall-enfitewsi – irid jerġa’ joħroġ tender ieħor għax jien fhimt li jekk tkun ħriġt tender for sale u dan ikun għadu in vigore...  Il-liġi tgħidlek li l-bejgħ irid isir wara li ssir call for tenders which is published in the gazette, u fil-fatt ir-rekwiżiti kollha kienu hemm.  Meta għedt li jekk kien se joħroġ b’enfitewsi ried isir tender mill-ġdid, għalkemm ikollu r-right of first refusal kif kellu l-ewwel darba, all hell broke loose.  

ONOR. JULIA FARRUGIA PORTELLI: Min-naħa ta’ min all hell broke loose?

IS-SUR IMAN SCHEMBRI: Min-naħa tal-avukat tal-klijent.  Bdew jintbagħtu emails kontra emails u...

ONOR. JULIA FARRUGIA PORTELLI: Tiftakar min kien l-avukat?

IS-SUR IMAN SCHEMBRI: Dr Peter Fenech li kien jirrappreżenta lis-Sur Farrugia. Imbagħad kien sar meeting għand il-Ministru u kien hemm preżenti wkoll l-Head of Secretariat tal-Ministru...

ONOR. JULIA FARRUGIA PORTELLI: Fl-uffiċċju tal-ministru stess kien sar?

IS-SUR IMAN SCHEMBRI: Il-ministeru.  Preżenti kien hemm l-avukati tagħna, l-avukati tagħhom, u kulħadd. Jiena kont insistejt li jiġi wkoll il-Permanent Secretary, Pawlu Zahra. Lil Pawlu Zahra ma kontx nibgħat għalih kuljum, imma kont nibgħat għalih in exceptional cases fejn kien hemm...

ONOR. JULIA FARRUGIA PORTELLI: Għalfejn ħassejt li dan kien każ eċċezzjonali fuq oħrajn?

IS-SUR IMAN SCHEMBRI: Għax jien kont se nkun f’isem is-Servizz Pubbliku kontra nies li mhumiex fis-Servizz Pubbliku.

ONOR. JULIA FARRUGIA PORTELLI: Imma intom kellkom ħafna każijiet, fis-sens li ma naħsibx li kont tara file wieħed f’xahar.

IS-SUR IMAN SCHEMBRI: Iva, kien hemm ħafna każijiet, imma dan il-każ qisu kien tawwal ħafna u l-akkuża lejja kienet li qed intawwal u nfettaq għalxejn. U allura ridt li għad-deċiżjoni li tittieħed f’dak il-meeting ikun hemm preżenti ħaddieħor min-naħa tiegħi, li kien il-Permanent Secretary Pawlu Zahra – li huwa bniedem ta’ stoffa u li għandi rispett kbir lejh – għax ħassejt li jekk ikun preżenti hu, kull deċiżjoni li tittieħed kienet se tkun aċċettabbli.

ONOR. JULIA FARRUGIA PORTELLI: U qed tgħid li għal din il-laqgħa kien hemm preżenti wkoll l-ex Ministru Jason Azzopardi?

IS-SUR IMAN SCHEMBRI: Iva; din qiegħda fil-Minuta wkoll.

ONOR. JULIA FARRUGIA: X’kienet il-klima f’dik il-laqgħa?

IS-SUR IMAN SCHEMBRI: Ejjew naslu għal soluzzjoni, ejjew naslu għal soluzzjoni.

ONOR. JULIA FARRUGIA PORTELLI: Min qal hekk?

IS-SUR IMAN SCHEMBRI: Il-Ministru u l-klijent, li kien qed ibati; ix-xewqa hemm kienet.

IĊ-CHAIRPERSON: L-iskop tal-laqgħa kien biex tinstab soluzzjoni. Mhux hekk?

ONOR. JULIA FARRUGIA PORTELLI: Qatt kien hemm mumenti fejn inti ma qbiltx ma’ dik is-soluzzjoni li forsi kienet qed tissemma?

IS-SUR IMAN SCHEMBRI: Wara ċertu żmien tibda tidħol il-fatigue għax ikun hemm meetings kontra meetings, sejjer ‘l hemm u ġej ‘l hawn.  Kien hemm soluzzjoni, u għalkemm ma xtaqtx li mmorru għal outright sale, ma kien hemm xejn fil-liġi li jgħidlek li ma tistax tbigħ. Jien għandi fotokopja li turi sena wara sena kemm għaddew government bonds u wieħed jista’ jara li dik kienet se tkun sena regolarissima, anzi ftit inqas minn snin oħra. Il-Gvern kien ukoll fetaħ skema fejn wieħed seta’ jifdi r-residenza tiegħu – from time to time kienet toħroġ din l-iskema fejn bniedem li joqgħod f’residenza ordinarja seta’ jifdiha – u nafu li ħafna mill-proprjetajiet li ġew għand il-Gvern mingħand il-Knisja huma ta’ ċens temporanju.  Allura jien ħassejt li f’din iċ-ċirkostanza ma kenitx se taqa’ d-dinja jekk nagħmel eċċezzjoni. 

ONOR. JULIA FARRUGIA PORTELLI: Apparti din il-laqgħa, qatt kien hemm mumenti fejn kellek komunikazzjoni fil-privat mal-Ministru Jason Azzopardi? Pereżempju qatt kien iċempillek fuq każijiet?  Jew ma kienx jindaħallek f’dak is-sens? Teskludi li qatt kellek telefonati fuq dan il-każ?

IS-SUR IMAN SCHEMBRI: Kien ikolli ħafna mhux ftit, mhux biex niddiskutu prezzijiet, imma biex nagħlquhom, biex nagħti kas “dak” u biex naħdem fuq l-“ieħor”.

ONOR. JULIA FARRUGIA PORTELLI: Jien fuq dan il-każ qed inkellmek.

IS-SUR IMAN SCHEMBRI: Fuq dan il-każ kien jgħidli biex nagħlaq u ma ntawwalx.

ONOR. JULIA FARRUGIA PORTELLI: U din l-urġenza ħassejt li għamlet ftit pressjoni li mhijiex normali? Aħna tlaqna mill-punt fix-xhieda tiegħek fejn għedt li dan huwa każ li fl-opinjoni tiegħek kien straordinarju u jekk qegħdin naqblu li huwa straordinarju minħabba n-natura tiegħu...
 
IĊ-CHAIRPERSON: Ma nafx li uża l-kelma “straordinarju”. 

ONOR. JULIA FARRUGIA PORTELLI: Ma kienx każ normali. 

IS-SUR IMAN SCHEMBRI: Le, żgur li ma kienx każ normali. Allaħares kien hemm ħafna każijiet bħalu! 

ONOR. JULIA FARRUGIA PORTELLI: Allura dawn it-telefonati fejn kienu jgħidulek biex tgħaġġel ħalli tagħlaq, fl-opinjoni tiegħek, kont tħosshom bħala pressjoni fuqek? Huwa aċċettabbli għalik li jgħidulek “ejja ħa nagħlqu” f’każ sensittiv? 

IS-SUR IMAN SCHEMBRI: It-telefonati kienu jkunu nstigati minn emails li kienu jibagħtu l-avukati tal-klijent, ikkuppjati lil “dak” u lill-“ieħor”. 

ONOR. JULIA FARRUGIA PORTELLI: Min kien ikun ikkuppjat? 

ISSUR IMAN SCHEMBRI: Il-Ministru... 
ONOR. JULIA FARRUGIA PORTELLI: Tiftakar emails fejn kienu daħħlu lill-Prim Ministru? 

IS-SUR IMAN SCHEMBRI: Lill-Prim Ministru? 

ONOR. JULIA FARRUGIA PORTELLI: Ġieli kienu ddaħħlu tip ta’ nies oħra biex jagħmlu pressjoni? 

IS-SUR IMAN SCHEMBRI: Illum li tikkopja lill-Prim Ministru m’hi xejn; jista’ jkun li kkuppjawh xi darba jew darbtejn. 

ONR. JULIA FARRUGIA PORTELLI: Grazzi. 

ONOR. ROBERT ABELA: Sur Schembri, inti spjegajt li l-parir tiegħek lill-Ministru kien li l-post imur b’enfitewsi. Naqblu? 

IS-SUR IMAN SCHEMBRI: Iva. 

ONOR. ROBERT ABELA: Il-konklużjoni tal-każ ma kenitx hekk. 

IS-SUR IMAN SCHEMBRI: Le. 

ONOR. ROBERT ABELA: X’ġara in between, jiġifieri bejn li inti tajt ir-rakkmandazzjoni u l-parir tiegħek lill-Ministru – fejn għedtilna li hu oriġinajament qabel miegħu – għal li mbagħad morna għal transazzjoni kompletament differenti minn aspett legali, li qed nifhem li l-Ministru qabel magħha wkoll? 

IS-SUR IMAN SCHEMBRI: Għax ġiet meħuda b’deċiżjoni kollettiva għand il-Ministru. 

ONOR. ROBERT ABELA:  Min kien preżenti meta ttieħdet id-deċiżjoni kollettiva? Il-Ministru kien preżenti meta ttieħdet din id-deċiżjoni kollettiva? 

IS-SUR IMAN SCHEMBRI: Iva, kien preżenti. 

ONOR. ROBERT ABELA:  Meta ttieħded id-deċiżjoni fejn il-post telaq kontra dak li rrikkmandajt inti, jiġifieri b’sale u mhux b’enfitewsi, kien preżenti l-Ministru? 

IS-SUR IMAN SCHEMBRI: Il-laqgħa saret il-Ministeru. 

ONOR. ROBERT ABELA:  Kemm kien jirċievi l-Gvern kieku mxew skont il-parir li kont tajt inti lill-Ministru biex il-każ jimxi b’ċens? 

IS-SUR IMAN SCHEMBRI: Kieku l-Gvern ħa l-parir tiegħi konna nagħmlu €525,000 division by 35, times 15 għall-ewwel 15-il sena, imbagħad ikun hemm reviżjoni tal-għoli tal-ħajja li jekk teħodha on average 30% iżżidu mal-prodott li jiġik meta tagħmel division by 15, u tagħmlu times 20. 

ONOR. ROBERT ABELA: Fil-każ nagħmlu l-kalkolu. 

IS-SUR IMAN SCHEMBRI: Jiġifieri €15,000 għall-15-il sena, imbagħad on the 16th year €15,000 times 30%, imbagħad times 20.  

ONOR. ROBERT ABELA: Qed nifhem li bit-tħaddim ta’ din il-formula li kont issuġġerejt inti, il-Gvern kien se jirċievi mijiet ta’ eluf ta’ ewro eventwalment.  Hux hekk? 

IS-SUR IMAN SCHEMBRI: Mhux ħafna aktar minn €500,000, xi ftit aktar minn €600,000. 

ONOR. ROBERT ABELA:  Dan kieku l-Gvern mexa skont il-parir tiegħek. Bit-tieni option li għalaq il-Gvern biha, spiċċa ħa €35. Naqblu? 

ISSUR IMAN SCHEMBRI: Naqblu, imma naqblu wkoll li hemm żball. Dan l-iżball tad-dipartiment ħareġ meta flejna u erġajna flejna d-dokumenti, anke għax tul iż-żmien il-każ ġie ppreżentat bħala li l-art kollha kienet ex Joint Office. Fil-fatt il-parti riklamata ta’ wara ma kenitx tal-Joint Office, jiġifieri 60% ta’ dak l-ammont suppost kellu jmur fil-coffers tal-Gvern. Hemm control committee, li joħroġ minn din l-istess liġi, fejn trid issir talba biex kif ġew irranġati diversi żbalji tul is-snin, jiġu aġġustati l-bonds li joħorġu din is-sena jew is-sena d-dieħla. 

ONOR. ROBERT ABELA:  Imma bħala fatt, il-poplu Malti spiċċa daħħal €35 minn dan. 

IS-SUR IMAN SCHEMBRI: S’issa iva, imma l-affari tista’ tiġi rranġata ftit. 

ONOR. ROBERT ABELA: Inti qatt ingħatajt spjegazzjoni dwar għalfejn kien hemm din il-varjazzjoni fid-direzzjoni? Filli se mmorru f’direzzjoni fejn il-Gvern kien se jirċievi ‘l fuq minn €600,000 u filli morna biex ikkonkludejna fuq €35. Qatt ingħatajt spjegazzjoni għal din il-bidla totali fid-direzzjoni? 

IS-SUR IMAN SCHEMBRI:  Ir-raġuni għalfejn kien hemm dan iċ-change of course, aktar milli spjegazzjoni, kienet l-ewwel nett għax il-parir li kelli kien li jrid jerġa’ joħroġ tender mill-ġdid jekk minn outright sale se nagħmluh enfitewsi, u t-tieni, għax l-avukat tal-klijent oġġezzjona bil-qawwi għar-reviżjoni ta’ 30% għax qal li ma kienet toħroġ mill-ebda liġi.  U sa ċertu punt kellu raġun. 

ONOR. ROBERT ABELA: Għaliex kellu raġun? Tinsiex li dan kellu sentenza ta’ qorti  kontrih. 

IS-SUR IMAN SCHEMBRI: Iva, veru, dak kien il-punt tat-tluq. 

ONOR. ROBERT ABELA: Grazzi. 

ONOR. SILVIO SCHEMBRI (Segretarju Parlamentari għas-Servizzi Finanzjarji, Ekonomija Diġitali u Innovazzjoni): Din is-saħħa tal-avukat li qisu jiddetta xi jsir fil-proċess tagħkom, hija normali? Mir-risposti li qed nieħu qisni qed nifhem li kien ikun hemm qbil fuq deċiżjoni, imbagħad għax jappella Dr. Fenech jiġri xi ħaġa wara l-laqgħa fejn eventwlament l-affarijiet jerġgħu jinbidlu. Qisna aktar konna qegħdin naraw li jiġi salvagwardat l-interess tal-individwu – m’iniex qed ngħid min-naħa tad-dipartiment imma forsi inti tista’ tispjegalna aħjar – milli l-interess tal-Gvern. 

IS-SUR IMAN SCHEMBRI: Naħseb li Dr. Fenech kien qed jagħmel xogħlu billi jkun persistenti u insistenti għax kien qed jirrappreżenta lill-klijent.  Ġieli kien jiġi l-klijent waħdu, imbagħad imur jirrapporta lilu, imbagħad nerġgħu... 

ONOR. SILVIO SCHEMBRI: M’għandix dubju li l-avukat se jara l-interess tal-klijent. Li tinkwetani mhuwiex li l-avukat jara l-interess tal-klijent għax għalhekk qiegħed imħallas, imma li l-pressjoni politika li kien hemm, id-direzzjoni ta’ policy jew id-direzzjoni tad-dipartiment kienet aktar qisha biex nagħmlu l-affarijiet b’mod li jkun kuntent il-klijent milli biex naraw l-interessi tal-Gvern. 

IS-SUR IMAN SCHEMBRI: Aktar milli biex ikun kuntent il-klijent, to expedite matters sabiex fl-aħħar ikun jista’ jingħalaq dan il-każ li kien ilu li beda mill-2002. 

ONOR. SILVIO SCHEMBRI: Ovvjament dan fisser li l-poplu mar minn taħt b’€600,000. 

IS-SUR IMAN SCHEMBRI: Però hemm żball u jista’ jiġi rratifikat. 

ONOR. JULIA FARRUGIA PORTELLI: Il-fatt li l-elezzjoni ġenerali kienet 12-il xahar ‘il bogħod, ħassejtu bħala pressjoni li mhijiex normali? Aħna għedna li kien hemm files oħrajn li kienu pendenti. Tajt kas tal-klima tat-timelines ta’ meta qegħdin nitkellmu dwar dan il-każ għax konna qegħdin viċin elezzjoni ġenerali? 

IS-SUR IMAN SCHEMBRI: L-elezzjoni dak iż-żmien dejjem kienet ġejja l-għada għax daqqa ġara “hekk” u daqqa ġara “hekk”, daqqa rriżenja “dak” u daqqa l-“ieħor”. 

ONOR. JULIA FARRUGIA PORTELLI: Din il-pressjoni dejqitek? 

IS-SUR IMAN SCHEMBRI: Din kienet il-klima normali li kelli x-xorti, jew l-isfortuna, li naħdem fiha għax ftit wara li mort naħdem hemmhekk, beda jberraq. 

ONOR. JULIA FARRUGIA PORTELLI: Imma inti kont ilek taħdem fis-Servizz Pubbliku. Dan it-tip ta’ aġir taħseb li kien relatat ma’ din il-klima politika li qiegħed issemmi? 

IS-SUR IMAN SCHEMBRI: Aktar kien relatat mal-ambjent li fih kien dak id-dipartiment. 

ONOR. JULIA FARRUGIA PORTELLI: X’ambjent hu? 

IS-SUR IMAN SCHEMBRI: Ambjent ta’ pressure ta’ xogħol enormi u files kontra files kontra files u każijiet ikkumplikati ħafna. 

ONOR. JULIA FARRUGIA PORTELLI: Dan it-tip ta’ ambjent inħoloq f’daqqa waħda? Kif tiftakru li nħoloq? 
IS-SUR IMAN SCHEMBRI: Il-fatt li żewġ diretturi ġenerali qabdu u rriżenjaw wara inqas minn sena diġà kien juri li kien hemm xi ħaġa li mhijiex mija fil-mija serena. Kien hemm in-natura tax-xogħol, jiġifieri ħafna każijiet ikkumplikati fejn kellek id-dipartiment involut f’aktar minn 2,000 kawża, bejn arbitraġġi u kawżi, imbagħad kien hemm il-fatt ta’ avukati part-time jew bir-reduced hours u biex iddaħħal lil xi ħadd trid tagħmel “hekk”.

ONOR. JULIA FARRUGIA PORTELLI: Kont titlob li tingħataw back-up biex ikollkom... 

IS-SUR IMAN SCHEMBRI: U mela ma kontx! 

ONOR. JULIA FARRUGIA PORTELLI: X’kienet tkun ir-reazzjoni? 

IS-SUR IMAN SCHEMBRI: Budget constraints. 

ONOR. ROBERT ABELA: Sur Schembri, inti għedt li l-fatt li l-Gvern irċieva biss €35 minn din it-tranżazzjoni huwa żball li parti minnu jista’ jiġi ratifikat. 

IS-SUR IMAN SCHEMBRI: 60% minnu. 

ONOR. ROBERT ABELA: Però mill-istima ta’ €2.4 miljun li wasal għaliha n-National Audit Office (NAO) ta’ kemm kienet tiswa din il-proprjetà, għal li l-proprjetà telqet biss b’€525,000, ma jistax jiġi rranġat. Naqblu? 

IS-SUR IMAN SCHEMBRI: Naqblu. 

ONOR. ROBERT ABELA: Li qed tgħid li jista’ jiġi rranġat huwa kif dawk il-€525,000 jiġu apportioned bejn il-Joint Office u l-Gvern.  Qatt ingħatajt xi spjegazzjoni għaliex fil-kuntratt finali, min xtara ngħata d-dritt li ma kellux fit-tender, u ċioè li jħallas il-prezz tul medda ta’ snin? 

IS-SUR IMAN SCHEMBRI: Onor. Abela, dik iritatni ħafna għax fil-meeting konna tkellimna dwar cash price imbagħad talbuna 10 snin żmien. I think that was the final straw that broke the camel’s back u fejn is-soltu nikkontrolla, dakinkar ktibt Minuta fejn għedt “x’viltà”, jew xi ħaġa simili. Imbagħad kont tkellimt mas-Sur Zahra u ssuġġerejt massimu ta’ tliet snin u minħabba l-klima li kien hemm, li ma kenitx tajba – għall-ewwel darba f’Malta kellna a property slump – hu kien irrikkmanda li jkunu ħames snin. 

ONOR. CLAYTON BARTOLO: Sur Schembri, fuq dan iż-żmien kien hemm xi discounting factor, xi tip ta’ rata ta’ interess, jew kienet €525,000 u baqgħet €525,000? 

IS-SUR IMAN SCHEMBRI: Jien kont issuġġerejt li jkun hemm l-imgħaxijiet u anke element ta’ imgħaxijiet li jekk ma jħallsux... 

ONOR. CLAYTON BARTOLO: Fil-fatt l-ammont għadu ma tħallasx. 

ONOR. JULIA FARRUGIA PORTELLI: Sur Schembri, inti għadek kemm semmejt punt partikolari ħafna meta għedt li din il-ħaġa tant dejqitek – u allura qed nifhem li taqlitlek il-kuxjenza li kellek terfa’ xi ħaġa bħal din – li ktibt Minuta fil-file fejn għedt “x’viltà” jew xi ħaġa simili. Jekk ikollok tfittex din il-Minuta fil-kopja tal-file li qed ngħaddilek – file li tawna l-Awtorità tal-Artijiet – issibha? 

IS-SUR IMAN SCHEMBRI: Lejn l-aħħar trid tkun għax ġrat wara li kien spiċċa l-proċess. 

ONOR. JULIA FARRUGIA PORTELLI: Tiftakar bejn wieħed u ieħor meta kien ix-xahar? 

IS-SUR IMAN SCHEMBRI: Lejn l-aħħar għax dan... 

ONOR. JULIA FARRUGIA PORTELLI: Tista’ forsi tgħidilna bejn wieħed u ieħor meta biex almenu tkun irreġistrata f’din ix-xhieda? 

IS-SUR IMAN SCHEMBRI: Wara li kien deċiż u kien hemm qbil li mmorru għal cash price, jekk m’iniex sejjer żball kien hemm request min-naħa tal-avukat tagħhom biex iħallsu over ten years. 

ONOR. JULIA FARRUGIA PORTELLI: U inti kont ktibt Minuta fejn għedt “x’viltà” però fil-file li għaddejtlek m’intix qed taraha. 

IS-SUR IMAN SCHEMBRI: Jista’ jkun li ħarġet. Ma nistax insibha. 

ONOR. JULIA FARRUGIA PORTELLI:  Onestament ma nafx x’inhi l-proċedura u jekk kenitx normali li f’każijiet sensittivi jkollok kopja ta’ dawn l-affarijiet. Ma nafx x’kienet il-prassi u għalhekk se nistaqsi jekk kienx ikollok il-kontenut replikat u maħżun xi mkien safe. Kien ikollok id-dokumenti replikati maħżunin għall-użu tiegħek bħala punt ta’ riferenza f’każ ta’ xhieda? 

IS-SUR IMAN SCHEMBRI: Għandi CD li kienu bagħtuli l-NAO u nfittixha hemmhekk. 

ONOR. JULIA FARRUGIA PORTELLI:  Tiftakar jekk fix-xhieda tiegħek quddiem l-NAO għamiltx riferenza għal din il-Minuta? 

IS-SUR IMAN SCHEMBRI: Ma niftakarx.  Xtaqt inżid ngħid xi ħaġa żgħira fuq l-istima li ssemmiet li saret min-naħa tal-Awditur ta’ €2.3 miljun. Wieħed irid iżomm f’moħħu, għalkemm jien m’iniex perit u m’iniex se niddibatti fuq valuations għax mhijiex il-linja tiegħi...  Jien ippruvajt nara kif waslu għal din il-figura straordinarja ta’ €2.3 miljun jew €2.1 miljun fuq 165 metru kwadru, jiġifieri feles ta’ żewġ qasab... 

ONOR. ROBERT ABELA: Issa dik il-periti jridu jispjegawha, u se jispjegawha għax se ntellgħuhom hawnhekk. 

IS-SUR IMAN SCHEMBRI: Ħalli ngħidlek għalfejn ġej. Jien insistejt, u hekk sar, li aħna ma nbigħulux il-footprint kollha. Fil-fatt aħna begħnilu a terraced development without air space, jiġifieri jekk in the meantime ħarġu sulari oħra jrid jerġa’ jiġi għand il-Gvern u jerġa’ jixtri. 

ONOR. ROBERT ABELA: Intom, bħala fatt, mortu għall-istima mingħand bord ta’ periti.  It-tender kienet tgħidilkom li kellkom tirrikorru għall-arbitration proceedings formali taħt il-Malta Arbitration Centre u minflok, għal xi raġuni, ikkonkludejtu ma’ periti privati. Naqblu li l-valuation saret minn periti privati kontra kif kienet tgħid it-tender? 

IS-SUR IMAN SCHEMBRI: Iva. 

ONOR. ROBERT ABELA: Issa x’ġara minn hemm ‘il quddiem kontra r-regolamenti tat-tender wieħed irid jara. 

ONOR. CLAYTON BARTOLO: Sur Schembri, inti għedt li hemm żball, li seta’ ġie ratifikat, li 60% tal-art fil-fatt ma kenitx... 

IS-SUR IMAN SCHEMBRI: Għadu jista’ jiġi ratifikat. 

ONOR. CLAYTON BARTOLO: Imma at that point in time ħarġet tender waħda biex inxtrat l-art kollha, art li biċċa minnha kienet tal-Joint Office u biċċa minnha kienet tal-Gvern. Qed ngħid tajjeb? 

IS-SUR IMAN SCHEMBRI: Meta dħalt jien fih, il-proċess kien ilu li beda u dejjem ħarist lejn biċċa art waħda, probabbilment lanqas kont naf li ma kenitx kollha tal-Knisja. 

ONOR. CLAYTON BARTOLO: Jiġifieri kieku ħarġu żewġ tenders minflok waħda, biċċa għall-art tal-Knisja u biċċa għall-art tal-Gvern... 

IS-SUR IMAN SCHEMBRI: Kienet tkun aktar ovvja li l-parti rriklamata kienet tal-Gvern għax il-Knisja ma tirriklamax art. 

ONOR. CLAYTON BARTOLO: U l-interessi tal-Gvern, u effettivament tal-poplu Malti, kienu jkunu salvagwardati. 

IS-SUR IMAN SCHEMBRI: Kienu jkunu akar salvagwardati għax dak ir-ratio ta’ 60% kien imur... 

ONOR. CLAYTON BARTOLO: Jiġifieri at that point in time setgħet saret xi ħaġa biex il-Gvern issalvagwarda... 

IS-SUR IMAN SCHEMBRI: Dan punt li ġie demonstrated tajjeb ħafna min-naħa tal-Awditur Ġenerali li kellu l-ħin u l-expertise to see the whole picture from the very start to the end u allura seta’ jara l-history u seta’ jinnota xi affarijiet. Din kienet waħda mill-affarijiet... 

ONOR. CLAYTON BARTOLO: Bħala GPD ma kienx hemm l-expertise meħtieġ? 

IS-SUR IMAN SCHEMBRI: Inti timxi mal-aħħar Minuta li tiġi quddiemek. Kienet saret pjanta and nobody questioned it, u fil-fatt kienet ilha li saret. 

IĊ-CHAIRPERSON: Sur Schembri, ngħid sew li l-ammont li tħallas mhuwiex ta’ €35 imma hu ferm aktar u li meta nitkellmu fuq €35 nkunu qegħdin nirriferu għall-fatt li hemm agreement bejn il-Gvern u l-Awtoritajiet Ekkleżjastiċi fejn il-flus imorru f’fond apposta? Jiġifieri l-persuna mhux veru ħallset €35 imma ħallset ammont ħafna aktar, però skatta ftehim li hemm bejn il-Gvern u l-Knisja – u li mhuwiex ftehim dwar din l-art biss – li permezz tiegħu jgħaddu l-flus meta jkun hemm disposal ta’ art tal-Knisja.  Jiġifieri mhuwiex korrett l-istatement li... 

ONOR. ROBERT ABELA: Skatta għax il-Ministru bidel id-direzzjoni. 

IĊ-CHAIRPERSON: Ħu paċenzja.  Mhuwiex korrett li tgħid li f’dan il-każ tħallsu €35 biex ġiet akkwistata din l-art għax fil-fatt tħallas ferm aktar, imma minħabba ftehim li m’għandu x’jaqsam xejn ma’ din l-art imma huwa ftehim b’mod ġenerali, dak li baqa’ għand il-Gvern kien €35. 

ONOR. ROBERT ABELA: Minħabba deċiżjoni tal-Ministru Azzopardi. 

IĊ-CHAIRPERSON: Sur Schembri, taf tgħidilna jekk itteħdux passi f’dawn l-aħħar snin biex isir l-eżerċizzju li għedt inti li jiġi rkuprat parti mill-prezz mingħand il-Knisja? 

IS-SUR IMAN SCHEMBRI: Jien m’għadnix involut fil-Lands Authority. 

IĊ-CHAIRPERSON: Meta spiċċajt minn hemm? 

IS-SUR IMAN SCHEMBRI: Spiċċajt f’Novembru tal-2013 meta għalaqli t-term. Dan huwa fattur li ġie flagged mir-rapport tal-Awditur li kien magħmul pubbliku ftit xhur ilu u jien ma nafx x’ġara maż-żmien. Forsi d-domanda tista’ tiġi direzzjonata lejn il-Lands Authority. 

IĊ-CHAIRPERSON: Nirringrazzjawk.  Nitlob issa li jissejjaħ is-Sur Gaetano Schembri. 

Is-Sur Gaetano Schembri daħal fil-Kamra tal-Kumitat.

IĊ-CHAIRPERSON:  Sur Schembri, se tingħata l-ġurament.

IS-SUR GAETANO SCHEMBRI: Jien, Gaetano Schembri, naħlef li ngħid is-sewwa, is-sewwa kollha u xejn ħlief is-sewwa.  Hekk Alla jgħinni. 

IĊ-CHAIRPERSON: Sur Schembri, inti ġejt imħarrek biex tixhed quddiem dan il-Kumitat fuq talba mill-Membri tan-naħa tal-Gvern li se jagħmlulek xi mistoqsijiet.  Infakkrek li qiegħed bil-ġurament u trid tgħid il-verità, xejn inqas mill-verità. 

ONOR. ROBERT ABELA: Sur Schembri, x’inhu x-xogħol tiegħek, jekk jogħġbok? 

IS-SUR GAETANO SCHEMBRI: Jien draughtsman. 

ONOR. ROBERT ABELA: Fejn taħdem? 

IS-SUR GAETANO SCHEMBRI:  Il-Lands Department, illum l-Awtorità tal-Artijiet. 

ONR. ROBERT ABELA: U llum għadek mal-Awtorità tal-Artijiet? 

IS-SUR GAETANO SCHEMBRI:  Iva.

ONOR. ROBERT ABELA:  X’kien l-involviment tiegħek fil-każ ta’ Spinola Road, jekk kellek? 

IS-SUR GAETANO SCHEMBRI: Jien għamilt il-pjanti għax peress li jien draughtsman il-perit jordnali biex nagħmel il-pjanta tal-post li jkun rebaħ it-tender. 

ONOR. ROBERT ABELA: Il-pjanta li għamilt inti għalfejn kienet tirriferi, jiġifieri liema art kient tolqot? 

ISSUR GAETANO SCHEMBRI: F’liema sens? 

ONOR. ROBERT ABELA: Ta’ fejn għamilt pjanta? 

IĊ-CHAIRPERSON: Pjanta ta’ xiex ġejt inkarigat tagħmel? 

IS-SUR GAETANO SCHEMBRI: ...li toħroġ għat-tender. 

ONOR. ROBERT ABELA: U din il-pjanta x’kienet tkopri bħala art? 

IS-SUR GAETANO SCHEMBRI: Kienet diġà mibnija għax il-klijent jibagħtilna l-pjanti u jien naħdem fuqhom. 

ONOR. ROBERT ABELA: Jiġifieri din kienet pjanta ta’ proprjetà li kienet mibnija? 

IS-SUR GAETANO SCHEMBRI: Naħseb li hekk.  Jien qatt ma mort fuq il-post. 

ONOR. ROBERT ABELA: Qatt ma mort fuq il-post? 

IS-SUR GAETANO SCHEMBRI: Le, għax dak iż-żmien ma konniex nagħmlu inspections. 

ONOR. ROBERT ABELA: Mela l-pjanta kif għamiltha? 

IS-SUR GAETANO SCHEMBRI: Il-proċedura kienet li l-klijent jibgħat CD bil-pjanta tal-perit tiegħu... 

ONOR. ROBERT ABELA: Il-klijent jiġifieri min se jixtri? 

IS-SUR GAETANO SCHEMBRI: Iva. 

ONOR. JULIA FARRUGIA PORTELLI: U int serraħt fuq din? 

IS-SUR GAETANO: Jien dejjem imxejt...  Mhux jiena biss... 

ONOR. ROBERT ABELA: Toqgħodx tinkwieta, m’aħniex qegħdin nagħtu tort lilek. 

IS-SUR GAETANO SCHEMBRI: Kien bagħathieli l-perit tiegħi bil-Minute “prepare PD plans”. Sa dak iż-żmien ma konniex nagħmlu inspections minħabba nuqqas ta’ nies eċċ. Illum il-ġurnata kważi kull file isir bl-inspections. 

ONOR. ROBERT ABELA: Jiġifieri llum il-ġurnata l-proċedura hija differenti. Illum tmorru fuq il-post kif suppost, tagħmlu l-inspections u tieħdu r-ritratti. 

ONOR. CLAYTON BARTOLO: U tkejlu intom ukoll. 

IS-SUR GAETANO SCHEMBRI: Le, il-klijent jibgħathomlna u niċċekkjawhom fuq il-post. 

ONOR. ROBERT ABELA:  Jiġifieri llum il-proċedura hija li l-klijent jibgħat il-pjanti u d-drawings tiegħu, imbagħad tmorru fuq il-post u tivverifikawhom, mentri qabel il-klijent kien jibgħat il-pjanti u timxu fuqhom. 

ONOR. CLAYTON BARTOLO: Jiġifieri qed ngħidu li l-klijent li d-dipartiment irid jivverifika jibgħat hu l-pjanti u ma tmorrux fuq il-post. 

IS-SUR GAETANO SCHEMBRI: Jien draughtsman kont, qabel hekk kienu jimxu, meta mort magħhom... 

ONOR. ROBERT ABELA: Inti mxejt mal-proċedura li kienet titħaddem dakinhar. 

ONOR. CLAYTON BARTOLO: Sur Schembri, meta nistaqsu nkunu qed nirriferu għall-proċedura mhux għall-persuna. 

ONOR. ROBERT ABELA: Serraħ rassek, inti mxejt tajjeb kif illum qed timxi mal-proċedura l-ġdida. 

IS-SUR GAETANO SCHEMBRI: Jien dejjem nimxi fuq l-ordni tal-perit. 

ONOR. ROBERT ABELA: Tiftakar jekk il-pjanta kenitx tkopri biss post diġà mibni jew jekk kenitx testendi wkoll għall-foreshore, jiġifieri għall-parti tal-kosta? 

IS-SUR GAETANO SCHEMBRI: Naħseb diġà kienet mibnija. Ma kienx hemm każ il-qorti għax qabdu u tellgħu? Dik kienet mibnija meta għamilna l-proċess tagħna. 

ONOR. ROBERT ABELA: Jien qed nifhem li int għaqqadt, jew għaddewlek id-dokumenti biex tagħmel pjanta tal-post mibni u dak il-post li kien inbena fuq il-foreshore... 

IS-SUR GAETANO SCHEMBRI:  Il-pjanta li għamilt jien ġiet forma ta’ “L”. 

ONOR. ROBERT ABELA: Il-pjanti darba saru, jew kienu saru pjanti mbagħad reġgħu saru pjanti oħra? 

IS-SUR GAETANO SCHEMBRI: Il-pjanta saret l-ewwel fl-2010 imbagħad ħarġu żewġ revisions wara. 

ONOR. ROBERT ABELA: Safejn kienet testendi tal-2010 u r-revisions fiex kienu jikkonsistu? 
IS-SUR GAETANO SCHEMBRI: Tal-2010 kellna l-area għamilniha ħażina aħna. Jekk ħaristu lejn il-pjanti rajtu li “din” is-section qiegħda mtarrġa minn wara. 

IĊ-CHAIRPERSON: Kien żball tekniku tagħkom u ġie rivedut. 

IS-SUR GAETANO SCHEMBRI: Iva, għax għamilnihom kollha livell wieħed. 

ONOR. ROBERT ABELA: Jien qed nifhem li l-klijent lilkom għaddilkom pjanta ta’ kif xtaq li l-proprjetà toħroġ għat-tender u li dik il-pjanta kienet tinkludi fiha proprjetà li l-qorti kienet żgumbratu minnha.  Hux hekk? 

IS-SUR GAETANO SCHEMBRI: Meta rajt dawn il-każijiet, jien hekk fhimtha. 

IĊ-CHAIRPERSON: Is-Sinjur jista’ jixhed biss fuq dak li kien involut fih hu b’mod tekniku. Jekk tistaqsuh opinjoni ta’...  

ONOR. ROBERT ABELA: Din mhijiex opinjoni. 

IS-SUR GAETANO SCHEMBRI: Le, dawn huma l-fatti; kienu jagħtuni l-file fejn ikun fih il-Minute mingħand il-periti biex nipprepara...

ONOR. ROBERT ABELA:  Naqblu li minn din il-proprjetà L-shaped kien hemm parti li nbniet fuq il-foreshore?

IS-SUR GAETANO SCHEMBRI: Ma nafx. Fuq dak il-każ ma nafx għax ma dħaltx fih jien.

IĊ-CHAIRPERSON: Int kejjilt dak li qalulek biex tkejjel.

IS-SUR GAETANO SCHEMBRI: Lanqas kejjilt. Aħna sibna l-pjanti, CD digital, u ridna naħdmu fuqha; minn fuqha ridna noħorġu l-pjanta.

ONOR. JULIA FARRUGIA PORTELLI: Sur Schembri, inti għedt li qabel kont taħdem it-tarzna. Jiġifieri kont tagħmel dan ix-xogħol ta’ draughtsman qabel?

IS-SUR GAETANO SCHEMBRI: Iva, kont draughtsman.

ONOR. JULIA FARRUGIA PORTELLI: Allura meta dħalt taħdem f’dan il-post ġdid, post tax-xogħol differenti, għalik kienet xi ħaġa aċċettabbli li ma tmurx fuq sit u tkejjel u tivverifika? Hija n-normalità li jiġri hekk?

IS-SUR GAETANO SCHEMBRI: Jien irrid nobdi l-ordnijiet ta’ fuqi.

ONOR. JULIA FARRUGIA PORTELLI: Naqblu, però li qed nistaqsik jien huwa jekk biex tkun draughtsman kif suppost, idealment isserraħx fuq readings li jkun tak ħaddieħor fuq CD, jew inkella tħossx li tista’ tagħmel xogħol aħjar jekk tmur fuq il-post u tkejjel. Normalment xi jsir? Kieku se tixtri dar privata għalik personali, isserraħ fuq li jagħtuk, jew tqabbad draughtsman indipendenti?

IS-SUR GAETANO SCHEMBRI: Illum biex tixtri dar irid ikollok il-pjanti eżatti minħabba l-Planning Authority (PA) inkella  jekk tiġi biex tbigħ lanqas tkun tista’. 

ONOR. JULIA FARRUGIA PORTELLI: Imma f’ċirkostanzi normali x’jiġri? Wieħed joqgħod fuq pjanti li jibgħatlu l-klijent li jkun irid ibigħ?

IS-SUR GAETANO SCHEMBRI: Meta mort jien, hekk kienu jimxu. Għallmuni hekk...

ONOR. ROBERT ABELA: Sur Schembri, serraħ rasek li aħna m’aħniex qegħdin ngħidulek li għamilt xi ħaġa ħażina int. Inti mxejt mal-proċedura tad-dipartiment; toqgħodx tinkwieta, ħadd m’hu qed jattakka lilek.

ONOR. JULIA FARRUGIA PORTELLI: Li qed nistaqsik huwa jekk f’ċirkostanza normali, kieku se tixtri dar għalik personali, isserraħx fuq CD li jagħtik xi ħadd.

IS-SUR GAETANO SCHEMBRI: Jekk inkun se nixtri dar, niċċekkjaha.

ONOR. JULIA FARRUGIA PORTELLI: Jiġifieri idealment draughtsman imur ...

IS-SUR GAETANO SCHEMBRI: Le, anke kieku m’iniex draughtsman, xorta niċċekkja l-karti.

ONOR. JULIA FARRUGIA PORTELLI: U tqabbad li jsiru pjanti ġodda. Qed nifhmek sew?

IS-SUR GAETANO SCHEMBRI: Bilfors trid tagħmilhom ġodda jekk ikunu ħżiena; minħabba l-PA bilfors trid tagħmel hekk.

ONOR. SILVIO SCHEMBRI: Tiftakar min kien il-perit li għaddihomlok?

IS-SUR GAETANO SCHEMBRI: Il-perit tiegħi dak iż-żmien kien Duncan Mifsud.

ONOR. JULIA FARRUGIA PORTELLI: Tiftakar min kien il-perit tal-klijent?

IS-SUR GAETANO SCHEMBRI: Ma niftakarx.

ONOR. JULIA FARRUGIA PORTELLI: L-isem tal-Perit Zammit idoqqlok?

IS-SUR GAETANO SCHEMBRI: Ma nafx. Aħna ma nistaqsux min huma l-periti. Is-CD kienet importanti, u dak iż-żmien ma konniex nagħmlu inspections. Illum il-ġurnata ikollna inspections bir-ritratti, niċċekkjaw il-pjanta u kollox. 

ONOR. JULIA FARRUGIA PORTELLI: Tiftakar minn meta ddaħħlet din is-sistema l-ġdida?

IS-SUR GAETANO SCHEMBRI: Ma niftakarx eżatt imma naħseb li ilha erba’ snin issa.

ONOR. JULIA FARRUGIA PORTELLI: Tajjeb ħafna.

IĊ-CHAIRPERSON: Nifhem li bħala draughtsman mhux fuq dan il-każ biss ħdimt imma kellek diversi inkarigi.

IS-SUR GAETANO SCHEMBRI: Kemm ili magħhom?

IĊ-CHAIRPERSON: Ovvjament.

IS-SUR GAETANO SCHEMBRI: Aħna kuljum nagħmlu pjanti.

IĊ-CHAIRPERSON: U f’dan il-każ partikolari kien hemm xi trattament differenti minn każijiet oħra?

IS-SUR GAETANO SCHEMBRI: Le, kien trattat l-istess.

IĊ-CHAIRPERSON: Jiġifieri meta ngħidu li tawk is-CD u għamilt il-pjanti, f’dan il-każ għamilt bħalma jsir f’kull każ ieħor...

IS-SUR GAETANO SCHEMBRI: Inġib il-file...

IĊ-CHAIRPERSON: Jiġifieri dan il-każ ġie trattat b’mod differenti, jew ġie trattat bħal kull każ ieħor?

IS-SUR GAETANO SCHEMBRI: Ġie trattat bħal kull każ ieħor; nagħmel draft, nuriha lill-perit, jagħmel xi emendi, nikkorreġiha, u wieħed wara l-ieħor...

IĊ-CHAIRPERSON: Tiftakar taħt liema direttur daħlet din il-prassi l-ġdida li qed issemmi bħalissa, li tmorru fuq il-post?

IS-SUR GAETANO SCHEMBRI: Dak iż-żmien is-Sur Gilson kien hemm, għax imbagħad il-Joint Office ingħaqad mal-Land Department. Naħseb li minn hemmhekk bdejna mmorru fuq il-post.

ONOR. ROBERT ABELA: Xi erba’ snin ilu għedt?

IS-SUR GAETANO SCHEMBRI: Xi ħaġa hekk, m’iniex ċert.

IĊ-CHAIRPERSON: Jistgħu, pereżempju, ikunu ħamsa?

IS-SUR GAETANO SCHEMBRI: Iva, jista’ jkun.

IĊ-CHAIRPERSON: Hawn aktar domandi?

ONOR. JULIA FARRUGIA PORTELLI: Min-naħa tagħna le.





IĊ-CHAIRPERSON: Sur Schembri, nirringrazzjawk, tista’ tmur. 

Il-Kumitat huwa aġġornat għal nhar it-Tnejn, 6 ta’ Novembru, fl-4:30 p.m. Sa dakinhar l-Onor. Robert Abela għandu jgħaddi l-ismijiet ta’ żewġ jew tliet xhieda oħra lis-segretarja tal-Kumitat sabiex jiġu mħarrka għal dik il-laqgħa. Nirringrazzjakom.

